ЎЗБЕКИСТОН   РЕСПУБЛИКАСИ  НОМИДАН
Ҳ  У  К   М

2026 йил март ойининг 12 куни жиноят ишлари бўйича Бекобод шаҳар суди, Бекобод шаҳар Металлург МФЙ биносида, очиқ сайёр суд мажлисида, раислик қилувчи Х.Халиков, А.Шайзаковнинг котиблигида, тарафлардан давлат айбловчиси Бекобод шаҳар прокурорининг ёрдамчиси М.Арашов, (судланувчининг ҳуқуқ ва манфаатларини ҳимоя қилувчи) адвокат У.Худайбердиевнинг иштирокида, Ўзбекистон Республикаси ЖКнинг 
168-моддаси 3-қисми “б,г” бандлари билан айб эълон қилинган:
31.12.2002 йилда Андижон вилояти, Шаҳрихон шаҳрида туғилган, миллати ўзбек, Ўзбекистон Республикаси фуқароси, маълумоти ўрта, бўйдоқ, ишсиз, муқаддам жиноят ишлари бўйича Чилонзор туман судининг 09.12.2025 йилдаги ажримига кўра Ўзбекистон Республикаси ЖКнинг 266-моддаси 
1-қисми билан юритилган жиноят иши ЖКнинг 
661-моддасига асосан тугатилган, Андижон вилояти, Шахрихон тумани, Мустақиллик МФЙ, Мустақиллик кўчаси, 10-уйда яшовчи, иш бўйича “муносиб хулқ-атворда бўлиш тўғрисида тилхат” эҳтиёт чораси қўлланилган, айблов хулосаси нусхасини 18.02.2026 йилда олган Йигиталиев Жахонгир Ботиржон ўғли (Yigitaliyev Jaxongir Botirjon o`g`li)га
оид 1-1102-2601/51-сонли жиноят ишини кўриб чиқиб, судланувчи ва жабрланувчиларнинг кўрсатувларига ҳуқуқий баҳо бериб, жиноят иши ҳужжатларини тафтиш қилиб, тарафларнинг музокарасини ҳамда судланувчининг охирги сўзини тинглаб, суд қуйидагиларни

А   Н   И   Қ   Л   А   Д   И : 

[bookmark: _GoBack]Судланувчи Йигиталиев Жахонгир Ботиржон ўғли 2025 йил 31 октябрь куни соат 21:18ларда Бозорбоева Ўғилой Абдуманнон қизининг мулкини алдаш ёки ишончни суистеъмол қилиш йўли билан қўлга киритиш мақсадида, ахборот технологияларидан, яъни Бекобод шаҳар Дўстлик МФЙ 82-уй, 38-хонадонда яшовчи Гайназарова Азиза Махсуталиевнанинг “Телеграм” ижтимоий тармоғидаги профилидан фойдаланиб, Ў.Бозорбоеванинг телеграм профилига гўёки ўзини Гайназарова Азиза деб таништириб, қариндошлари шифохонага тушиб қолганлигини, уларнинг ахволи ҳозирда оғир эканлигини, унга пул маблағлари керак эканлигини айтиб, Ў.Бозорбоеванинг ишончига кириб, қайтариб бериш шарти билан Ў.Бозорбоевадан 550.000 сўм миқдордаги пул маблағларини ўзининг номига Анор Банк томонидан расмийлаштирилган “9860 6067 3413 5001” рақамли банк картасига ўтказишга эришиб, қўлга киритган пул маблағларини ўзининг шахсий эҳтиёжлари учун сарфлаб юборган.
Бундан ташқари, Ж.Йигиталиев ўзининг ҳаракатларини давом эттириб 2025 йил 31 октябрь куни соат 21:18 ларда Аллабердиева Наргиса Нематжоновнанинг мулкини алдаш ёки ишончни суиистеъмол қилиш йўли билан қўлга киритиш мақсадида, ахборот технологияларидан, яъни, Гайназарова Азиза Махсуталиевнанинг “Телеграм” ижтимоий тармоғидаги профилидан фойдаланиб, Н.Аллабердиеванинг телеграм профилига гўёки ўзини Гайназарова Азиза деб таништириб, қариндошлари шифохонага тушиб қолганлигини, уларнинг ахволи ҳозирда оғир эканлигини, унга пул маблағари керак эканлигини айтиб, фуқаро Н.Аллабердиеванинг ишончига кириб, пул маблағларини келгусида қайтариб бериш шарти билан Н.Аллабердиевадан 120.000 сўм миқдордаги пул маблағларини ўзининг номига Анор Банк томонидан расмийлаштирилган “9860 6067 3413 5001” рақамли банк картасига ўтказишга эришиб, қўлга киритган пул маблағларини ўзининг шахсий эхтиёжлари учун сарфлаб юборган.
Суд мажлисида сўроқ қилинган судланувчи Йигиталиев Жахонгир Ботиржон ўғли эълон қилинган айбга тўлиқ иқрорлигини билдириб, ҳақиқатдан ҳам у 2025 йилнинг октябрь ойларида Тошкент шаҳрида жойлашган Чорсу бозоридан “Samsung S9” русумли телефон аппаратини 600.000 сўмга харид қилганлиги, у ушбу телефон аппаратини харид қилганидан сўнг, телефон аппаратини ёқиб кўрганлиги, ушбу телефонда телеграм ижтимоий тармоғи уланганлигини кўрганлиги, у ушбу телеграм мессенжерига кирганида, унга номаълум бўлган “Aziza Gaynazarova” номли телеграм профиль борлигини кўрганлиги, у ушбу телеграм профилини ўчириб ташламасдан ўзига тегишли бўлган, +998 93-144-39-31 рақамига қўшимча телеграм профилини очганлиги, сўнг, 2025 йил 31 октябрь куни унга нотаниш бўлган “Ўғилой” ва “Аллабердиева Наргиза” номли телеграм профилларига соат 21:18ларда “Aziza Gaynazarova” номли телеграм профилидан “Ассалом алекум, узр кеч бўлганида  безовта қилдим. бир илтимос бор эди, карта пул топилмайдими, срочна керак бўб қолди, картамда пул бор картам ишламаяпти, эртага қайтариб ташлаймай. Нақд бўлса нақд бераман” деб СМС хабар ёзганлиги, шундан сўнг, дастлаб унга номаълум бўлган “Ўғилой” номли профиль эгаси ундан пластик карта ташлашини сўраганлиги, сўнг, ушбу профиль эгаси унга ишонганлиги учун, унинг пул маблағларини ўзлаштириб олиш мақсадида, ўзига тегишли бўлган “Анор банк” томонидан расмийлаштирилиб берилган “9860 6067 3413 5001” рақамли банк пластик картани ташлаб берганлиги, шундан сўнг, унга нотаниш бўлган “Ўғилой” номли профиль эгаси у ташлаб берган банк пластик картасига 550.000 сўм пул маблағларини ташлаганлиги, кейин, соат 21:40ларда унга нотаниш бўлган “Аллабердиева Наргиза” телеграм профилидан унинг хабарига, жавоб хабар ёзиб, қанча пул кераклигини сўраганлиги, у “Аллабердиева Наргиза” телеграм профили эгасига 3.000.000 сўм пул кераклигини айтганлиги, “Аллабердиева Наргиза” телеграм профили  эагси унга 120.000 сўм борлигини айтганлиги, сўнг, у “Аллабердиева Наргиза” телеграм профили эгасига ўзига тегишли бўлган пластик картасини ташлаб берганлиги, “Аллабердиева Наргиза” профил эгаси  унинг пластик картасига 120.000 сўм пул маблағларини ўтказиб берганлиги, унга нотаниш бўлган “Ўғилой” ва “Аллабердиева Наргиза” номли профиль эгаларининг ишончига кириб ўзлаштирган 620.000 сўм пул маблағларини ўзининг шахсий эхтиёжлари учун ишлатиб юборганлиги, ҳозирда Бозорбоева Ўғилой ва Аллабердиева Наргисаларга етказилган зарарни тўлиқ қоплаганлиги, қилган ишидан чин кўнгилдан пушаймондалиги, бошқа бу ҳолат такрорланмаслиги, ўзига тегишли хулоса чиқариб олганлиги ҳақида кўрсатув бериб, суддан енгиллик беришни сўради.
Суд мажлисида сўроқ қилинган жабрланувчи Бозорбоева Ўғилой Абдуманнон қизи ҳақиқатдан ҳам Бекобод шаҳар 12-сонли ДМТТ ходимлари телеграм мессенжерида “12-ДМТТ давомат учун” номли группа очишганлиги, 2025 йил 31 октябрь куни соат 21:00 ларда ўз иши билан яшаш хонадонида ишлаётган вақтида, у билан Бекобод шаҳар 12-сонли ДМТТда бирга ишловчи ҳамкасби Гайназарова Азизанинг телеграм профилидан соат 21:18да ундан моддий ёрдам сўраб хабар келганлиги, у ушбу хабарни соат 22:10ларда телеграм мессенжерига кирганида кўриб қолганлиги, ушбу хабарда, пластик картартангизда қанча бор бўлса ҳаммасини ташлаб бериб туринг, шифохонага тушиб қолдим, шунга дархол пул керак бўлиб қолди деб ёзилганлиги, шундан сўнг, у Азиза опа Фарғона виллоятига кетганлиги сабабли, унга ҳақиқатдан бирор нима бўлиб қолган бўлиши мумкин деб ўйлаб, у ташлаб берган “Йигиталиев Жахонгир” исмли шахснинг номига расмийлаштирилган “9860 6067 3413 5001” рақамли банк пластик картасига 2025 йил 31 октябрь куни соат 22:16да 550.000 сўм миқдорида пул маблағларини ташлаб берганлиги, орадан тахминан 2 дақиқа ўтгандан сўнг, уларнинг “12-ДМТТ давомат учун” номли группа ҳамкасблари “Гайнзарова Азиза”нинг номидан фирибгарлар ёзишаётганлигини айтганлиги, шунда у алданганлигини билиб, ИИБ ходимларига мурожаат қилганлиги, ҳозирда унга етказилган моддий зарар тўлиқ бартараф этилганлиги, судланувчига нисбатан ҳеч қандай даъвоси йўқлиги ҳақида кўрсатув бериб, судланувчига нисбатан озодликдан маҳрум қилиш билан боғлиқ бўлмаган жазо тайинлашни сўради.
Суд мажлисида сўроқ қилинган жабрланувчи Аллабердиева Наргиса Нематжоновна ҳақиқатдан ҳам Бекобод шаҳар 12-сонли ДМТТ ходимлари телеграм мессенжерида “12-ДМТТ давомат учун” номли группа очишганлиги, 2025 йил 31 октябрь куни соат 21:00 ларда ўз ишлари билан яшаш хонадонида ишлаётган вақтида, у билан Бекобод шаҳар 12-ДМТТда бирга ишловчи ҳамкасби Гайназарова Азизанинг телеграм профилидан унинг телеграмдаги профилига соат 21:18да ундан моддий ёрдам сўраб хабар келганлиги, у ушбу хабарни соат 22:10ларда телеграм мессенжерига кирганида кўриб қолганлиги, унга пластик картартангизда қанча бор бўлса ҳаммасини ташлаб беринг туринг, шифохонага тушиб қолдим, шунга дархол пул керак бўлиб қолди деб ёзилган бўлганлиги, у Гайназарова Азизанинг профилига қанча керак эди ўзи деб сўраганлиги, Азиза унга 4.000.000 сўм керак эди деб ёзганлиги, сўнг, Азизага пулим камроқ эди деб ёзганлиги, у Азиза опа Фарғона вилоятига кетганлиги сабабли, унга ҳақиқатдан бирор нима бўлиб қолган бўлиши мумкин деб ўйлаб, у ташлаб берган “Йигиталиев Жахонгир” исмли шахснинг номига расмийлаштирилган “9860 6067 3413 5001” рақамли банк пластик картасига 2025 йил 31 октябрь куни соат 22:17да 120.000 сўм миқдорида пул маблағларини ташлаб берганлиги, орадан тахминан 30 дақиқа ўтгандан сўнг, фарзанди Албазизова Нигина унга ҳамкаспиз Азизага пул ташлаб юрманг, унинг профилидан фирибгарлар фойдаланаяпти экан деганлиги, шунда унинг Азиза опа билан ёзишганлари ўчиб кетганлиги, у алданганлигини билиб, ИИБ ходимларига мурожаат қилганлиги, ҳозирда унга етказилган моддий зарар тўлиқ бартараф этилганлиги, судланувчига нисбатан ҳеч қандай даъвоси йўқлиги ҳақида кўрсатув бериб, судланувчига нисбатан озодликдан маҳрум қилиш билан боғлиқ бўлмаган жазо тайинлашни сўради.
Суд, давлат айбловчиси ва ҳимоячининг фикрларини, судланувчи ва жабрланувчиларнинг берган кўрсатувларини тинглаб, иш ҳужжатларида тўпланган далилларга ҳуқуқий баҳо бериб, судланувчи Ж.Йигиталиевнинг айби, ўз айбига тўлиқ иқрор бўлиб берган кўрсатувидан ташқари, жабрланувчиларнинг суд мажлисида берган кўрсатмаси, аризалар ва тушунтириш хатлари, ёзишмалар нусхалари, фотосуратлар, шунингдек, жиноят ишида мавжуд бўлган бошқа объектив далиллар йиғиндиси билан тўлиқ исботланди деб ҳисоблайди.
Судланувчи Ж.Йигиталиевнинг фирибгарлик, яъни алдаш ёки ишончни суиистеъмол қилиш йўли билан такроран ўзганинг мулкини ёки мулкига бўлган ҳуқуқини ахборот тизимидан ёки ахборот технологияларидан фойдаланиб қўлга киритишда ифодаланган жиноий ҳаракатлари Ўзбекистон Республикаси ЖКнинг 168-моддаси 3-қисми “б,г” бандлари билан тўғри квалификация қилинган.
Суд, судланувчи Ж.Йигиталиевга нисбатан жазо тайинлашда, унинг шахсини, қилмишидан пушаймонлигини, жабрланувчига етказилган зарарларни тўлиқ бартараф қилинганлигини, содир этилган жиноятнинг хусусияти ва ижтимоий хавфлилик даражасини инобатга олиб, қонунийлик, инсонпарварлик, одиллик ва жавобгарликнинг муқаррарлиги принципларига ҳамда Ўзбекистон Республикаси Олий суди Пленумининг 03.02.2006 йилдаги 1-сонли “Судлар томонидан жиноят учун жазо тайинлаш амалиёти тўғрисида”ги Қарорига амал қилган ҳолда унга содир қилган фирибгарлик жинояти учун санкция доирасида ахлоқ тузатиш ишлари жазоси тайинлашни лозим деб топди.
Шунингдек суд, судланувчи Ж.Йигиталиевга жазо ўташ даврида Ўзбекистон Республикаси ЖКнинг 46-моддасида назарда ҳуқуқий оқибатлар юзага келиши, яъни маҳкум суд томонидан тайинланган ахлоқ тузатиш ишлари муддатининг жами ўттиз кундан кўпроғини ўташдан узрли сабабларсиз бўйин товласа ёки Ўзбекистон Республикасидан ташқарига чиқиб кетса, суд ахлоқ тузатиш ишларининг ўталмаган муддатини худди шу муддатга озодликни чеклаш ёки озодликдан маҳрум қилиш тариқасидаги жазо билан алмаштириши мумкинлигини тушунтириб ўтишни лозим деб ҳисоблайди.
Ўзбекистон Республикаси ЖПКнинг 454-457, 460, 463, 465-468, 
471-473-моддаларига амал қилиб, суд 

Ҳ  У  К  М      Қ  И  Л  Д  И :

Йигиталиев Жахонгир Ботиржон ўғли (Yigitaliyev Jaxongir Botirjon o`g`li) Ўзбекистон Республикаси ЖКнинг 168-моддаси 3-қисми “б,г” бандларида назарда тутилган жиноятни содир этганликда айбли деб топилсин ва унга иш ҳақининг ўн беш фоизини давлат даромади ҳисобига ушлаб қолган ҳолда 2 йил муддатга ахлоқ тузатиш ишлари жазоси тайинлансин.
Ахлоқ тузатиш ишлари жазоси ИИБ пробация гуруҳи белгилаб берадиган бошқа жойларда ўтаттирилсин.
Жазо муддати Ж.Йигиталиев ИИБ Пробация гуруҳи томонидан ишга жойлаштирилган кундан эътиборан ҳисоблансин.
Жазо ижросини назорат қилиш Андижон вилояти, Шаҳрихон тумани ИИБ Пробация гуруҳи зиммасига юклатилсин.
Ҳукм қонуний кучга кирганидан сўнг судланувчи Ж.Йигиталиевга нисбатан қўлланилган “муносиб хулқ-атворда бўлиш тўғрисида тилхат” эҳтиёт чораси бекор қилинсин.
Йигиталиев Жахонгир Ботиржон ўғлига Ўзбекистон Республикаси ЖКнинг 46-моддасида назарда тутилган оқибатлар тушунтирилсин.
Иш бўйича жабрланувчи Н.Аллабердиева ва Ў.Бозорбоевага етказилган моддий зарар тўлиқ қопланганлиги инобатга олинсин.
Ҳукмдан норози тарафлар ҳукм эълон қилинган кундан эътиборан, судланган шахс ва жабрланувчилар ҳукм нусхасини олган кундан бошлаб, ўн сутка ичида ушбу суд орқали Тошкент вилояти судига апелляция тартибида шикоят ёки протест келтириши, ҳукм қонуний кучга киргандан сўнг кассация тартибида шикоят ёки протест келтириши мумкин.


Раислик қилувчи				имзо				Х.Халиков

